Изложение кантип жазылат?



Изложение кандайдыр бир үлгү тексттин, окуган же уккан чыгарманын негизинде жазылган иш. Ошондой эле көргөн фильм, спектакль боюнча да изложение жазууга болот. Сапаттуу изложение жазу  үчүн эң биринчи окулган же окулган текстти жакшылап түшүнүүгө, андагы тааныш жана бейтааныш сөздөрдү ажырата билүүгө, автордун логикалык ой жүгүртүүсүнүн багытын кармай алууга жетишүү керек. Сөз байлыгың канчалык кенен болсо изложениең ошончолук жакшы жазылат. Изложениенин максаты – тексттин логикасын жана композициясын үйрөнүү; сөз байлыгын өстүрүү; изложениенин баяндоо, сүрөттөө, ой жүгүртүү сыяктуу жанрларына көнүгүү; көркөм, илимий публицистикалык стилдерде калем сынап көрүү; тил жана адабият боюнча окуп-үйрөнүлгөн материалдарды өз алдынча колдонуу; тексттин маанисин түшүнүү жана ошондон тарбиялык таасир алуу.



Изложениенин төмөнкүдөй түрлөрү бар: 1) толук изложение – мында тексттеги мазмун жана тил негизинен толук түрдө, башкача айтканда оригиналга өтө жакын берилет; 2) кыска – мында тексттин мазмуну кыскача баяндалат; 3) тандалмалуу изложение – бул түрдө мазмунду ачып берүүгө ар кандай кошумча тапшырмалар (текстти баяндаган аңгемечинин жагын (биринчи жакты, экинчи жак кылып, же дагы башкача) өзгөртүп берүү, аңгеменин мезгилин өзгөртүп көрсөтүү, диалогдук речти бузуп жазуу, же автордук баяндоону, монологдук речти диалогго айландыруу, тексттин ар кандай жерлеринкыскартуу ж.б. берилет да, жазылган изложение ошол тапшырмалардын аткарылышына карай бааланат



Изложениенин  мындай типтери бар: 1.Баяноо – окуялар ырааттуу баяндалып берилет, алар өз ара байланышып барат; 2.Сүрөттөө мында окуя-сюжет жок, ар кандай көрүнүштөр, буюм-теримдер сырткы көрүнүшү, белгилери, сын – сыпаттары боюнча сүрөттөлөт; 3. Ой жүгүртүү – мында бул же тигил көрүнүш, окуя, кубулуштун себептери талдалат. ал себептердин тегерегинде ой толгоолор берилет.



Стили боюнча изложение – адабий-көркөм, илимий, публицистикалык түрдө болот.



Изложение үйрөтүүчү жана текшерүүчү максаттарда жазылат.



Силер изложение жазган убакта анын түрлөрүнө көңүл бургула. Адегенде толук жасасыңарбы же кыскартып аласыңарбы, жазуу процессинде бул же тигил тапшырманы аткарасыңарбы, мугалимден сурап, тактап алгыла. Анан тексттин стилин өздөштүргүлө, өзүңөргө ылайык стиль тандагыла. Алды менен жаза турганыңарды бир сыйра ичиңерден оозеки айтып алсаңар да болот. Балким план түзүү керектир, аны ойлонгула. Кайсыл жерде диалог бар, кайсыл жерде фразеологиялык сөздөр, сүйлөмдөр кездешет, ошолорду эстен чыгарбагыла. Белгилүү бир ой бүткөндө абзацтарга ажыраткыла.

Сочинение жана ага коюлуучу талаптар


Сочинение – узак жылдардан бери мектеп программасында колдонулуп келаткан жазуу ишинин бир түрү, ошондой эле окуу жайларына кабыл алуу тапшырмаларынын – билимди текшерип көрүүнүн критерийлеринин негизгиси. Ал автордук пикирин, ички сезимдерин, ой-толгонууларын, чыгармачылык менен билдирүүсүн талап кылат. Сочинение жазуу – текст түзүп, байланыштуу речти өстүрүү үчүн аткарылган окуу ишмердүүүлүгү, ошол эле кезде автордун дүйнөсүн, турмуштук позициясын калыптоочу тарбиялоонун каражаты жана эстетикалык табитти, адабий-коомдук түшүнүктүү өстүрүүнүн формаларынын бири. Чыгармачылыктын мүмкүнчүлүктөрүн абдан ар тараптуу болгондой эле сочинениенин тематикалвк, жанрдык, стилдик жактары да чексиз кеңири.



Тематикасына карп сочинениелер адабий чыгармачылык жана эркин темадагы сочинение болуп экиге бөлүнөт. Биринчи түрүндө адабият сабагында өтүлгөн программалык материалдын тегерегиндеги темалар сунуш кылынса (Мисалы, «Чыңгыз Айтматов – советтик көрүнүктүү жазуучу жана коомдук ишмер», «Алыкул – лирик акын», Т. Абдумомуновдун «Абийир кечирбейт» драмасындагы ыймандык, адептик тазалык үчүн күрөш» ж.б.): экинчисинде – эркин темадагы сочинениелерди сабакта өтүлбөгөн өз алдынча окулган материалдардын, көргөн фильм, спектакль, сүрөттөрдүн негизинде жазылат (Мисалы, «Эне тил тагдыры – эл тагдыры», «Ыйман, ынсап жана биз», «Кайда кеттиң кайрымдуулук» ж.б.)



Сочинениенин текстинин типтери үч түрдүү – баяндоо, сүрөттөө, ой жүгүртүү ыкмасында ишке ашырылат. Маселен, А.Осмоновдун чыгармачылык жолуна токтолуп, анын ырларын талдап, кыскасы, анын акындык бөтөнчөлүгүн, жаңычылыгын түшүндүрүп отурсаңар анда сочинениеңер баяндоо мүнөзүндө болот; эгерде кандайдыр бир көрүнүштү (адамдын сырткы, ички портретин, жаратылыш көркүн, буюм-теримдерди, кыймыл-аракетти ж.б.) сүрөттөп, ошолордун сырткы белгилерин көрсөтүп жазсаңар сүрөттөө сочинениеси болот; ал эми бул же тигил темада (өзгөчө эркин темада) өз алдыңарча ой жүгүртүп көз карашыңарды, пикириңерди, идеал-максатыңарды билдирсеңер анда ой жүгүртүү сочинениеси деп аталат. Бул бөлүштүрүү, албетте, болжолдуу, шарттуу: сочинениелердин үч түрүнүн арасына кескин чек ара коюу да туура эмес, алар бири-бирине өтүшүп, аралашып келе бериши ыктымал.



Сочинение жанрлары боюнча очерк (турмушта чыныгы болгон, жашап өткөн, же жашап жаткан кишинин оң сапаттарын, ишмердүүлүгүн чагылдырган, иштер), рецензия (конкреттүү бир чыгарманын оң-терс жактарын адабий-теориялык багытта талдоого алган жумуштар) жана макла, репортаж, кат, аңгеме формасында жазылат. Анан кара сөз (проза) түрүндө жазуу кеңири тараса да, ыр, драма түрүндө жазылган сочинениелер да учурайт. Стилине карай көркөм, публицистикалык, илимий сочинениелер жазылып жүрөт бирок көп убакта бир эле сочинениеде мына ушул үч стил өз ара аралашып, бири бирин толуктап турганын көрүүгө болот.



Сочинение инсанды калыптандырууга өзгөчө мааниге ээ. Ал аркылуу автордун прграммалык материалды өздөштүрүү деңгээли, турмуштук, адабий түшүнүгү, логикалык ой жүгүртүүсү, көз крашы, стили, орфографиялык жана пунктуациялык сабаттулугу өтө дана көрүнөт. Бул жагынан мектепте же окуу жайларында да билимди текшерүүнүн башка бир да формасы сочинениедей мүмкүнчүлүккө ээ эмес. Аыркы учурда мектеп бүтүрүүчүлөрүнүн көбү сочинениени жогорку деңгээлде жаза албай жүрүшөт бир класстан төрт-беш гана окуучу иштин бул түрүн керектүү деңгээлде аткара алат да, калгандары көчүрүү менен эптеп кутулат. Жогорку окуу жайларына тапшырган жүз-эки жүз абитуриенттин бир-экөө гана сочинениени «эң жакшы» деген баага жазышпаса, көпчүлүгү сочинениеден – кулап» калышат.



Кыргыз тили жана адабияты боюнча сочинениелердин жалпы кемчиликтери, типтүү өксүктөр биздин изилдөөлөрүбүз боюнча, ошондой эле башка көптөгөн адистердин белгилөөлөрүнө караганда төмөнкүлөр:



1.Мазмунуна байланыштуу: темадан четтеп, ашыкча нерселерди жазып жиберүү; адабий темаларга байланышкан сочинениелерде чыгарма боюнча анализ жүргүзбөй, көп учурда мазмунду кайталап чыгуу; ойдун бай эместиги, көбүнчө өз алдынча ой жүгүртүүнүн жоктугу; - конкреттүүлүккө келе албоо: фактылардын, цитаталардын туура эмес же орунсуз берилиши, ж.б.



2. Пландаштырууга байланыштуу: сочинениенин бөлүмдөрүнүн арасында биримдиктин катуу сакталбашы, алардын ажырап, ыдырап, сөгүлүп турушу; иште логикалык ыраттуулуктун бузулушу; айрым учурларда план, эпиграф менен мазмундун шайкеш келбей калышы; автордун сочинение жазуу мезгилиндеги психологиялык абалды жакшы өздөштүрбөшү ж.б.



3. Стилистикага байланыштуу: авторлордун сөз байлыгынын жардылыгы; окшош сөздөрдү кайра-кайра кайталоо; сөздөрдү, сүйлөмдөрдү орду ордуна коё албоо; китептин таасиринен узап кетпөө ж.б.



Сочинение жазардын астында ага коюлуучу төмөндөгүдщй талаптарды аткаруу керек: теманы абдан жакшы түшүнүп, ошонун гана айланасында, «талаалап» кетпей жазуу зарыл. Адабий чыгарма боюнча сочинение жазууда иштин аталышы (темасы) эмнени талап кылып жатканын, башкы планга кайсыны чыгарууну билүү керек (каармандарды жекече мүнөздөөнүбү, же аларды топторго бөлүп, жамаатташтырып талдоонубу, же образдарды салыштырып көрүүнүбү, болбосо айрым чыгарманын маанисин ачуунубу, же бир нече чыгармага жалпылаштырып анализ берүүнүбү);  сөз кылп жаткан чыгарманын тексттин терең жана кылдат, жеткиликтүү өздөштүргүлө, ошол текстке тиешелүү адабий-теориялык билим менен камсыз болгула; сочинениеңер үчүн темага ылайык көркөм тексттен жана адабий сын материалдардан конкреттүү мисалдардан конкреттүү мисалдарды бере билүүгө даяр тургула; чыгарманын мазмунун гана эмес, көркөм формасын да талдай алгыла, форма жана мазмун бирдигин түшүнгүлө; сочинениеде жазуучунун чыгармачылыгы менен ал жашаган мезгилден, доордун байланышын көрө билүү керек; сочинениедеги башкы ой белгилүү бир система, план менен өөрчүп барыш зарыл (бирок бул ар бир ишке сөзсүз план жазуу керек дегендик эмес); ишти жазууда психологиялык абалды (бөлмөнүн тынчтыгы; көңүлдү алдындагы ишке гана топтоо; алаксыбоо; берилген теманын айланасында адегенде акыл калчап ой жүгүртүп, оозеки материал жыйнап алуу, эмнени, кантип жазуу керектигин аныкто ж.б.) сактап, майнаптуу колдоно билүү керек; сочинениенин композициялык түзүлүшү тыкан болсун, башында киришүү мүнөздөгү, эң соңунда жыйынтыктоочу сүйлөмдөр, ойлор керек болорун эске алгыла; иштин техникалык жактан аткарылыш деңгээли (план, эпиграф, абзацтын берилиши, ыр, проза, драмалык тектерден цитата алып, аны жазыш эрежелеринин сакталышы) жогору болуу керек.



Сочинение баалоодо жана баа коюуда төмөнкүдөй чен-өлчөмдөр жана жагдайлар эске алынат: темага ылайыктуулугу; ошол темада кайсыл нерсе башкы, ал эми кайсылар экинчи даражада экендиги; сочинениенин бөлүмдөрүнүнүн байланышы, негизги маселелердин башкы планга чыгып, алардын фактылар менен аргументтүү далилдениши; факт, цитаталарды, ыктуу колдоно алышы, адабият теориясынын материалдарынын пайдаланышы;  иштин актуалдуугу, бүгүнкү күн үчүн проблемалуулугу; тилдик сабаттуулугун көрсөткөндүгү, ар кандай сөз айкаштарын, фразеологиялык түрмөктөрдү, макал-ылакаптарды, образдуу сөз курулмаларын ыктуу колдонулушу, лексикасынын байлыгы, орфографиялык, пунктуациялык жаткан эреже-нормаларга ылайык келиши, сүйлөмдөрдүн стилдик, логикалык жактан сабаттуу кураштырылышы; техникалык жактан жакшы аткарылгандыгы, оңдоолордун, булганган жерлердин жоктугу ж.б.

